
 
 
 

“NI NAZ....” ZU ZARA.... 
 
 
1. “Ni naz zuen BIDEA 
 garbi ta zuzena, 
 betor nire atzetik  
 bila dabilena”. 
 Gehitu eidazu, Jesus, 
 nire sinismena, 
 Zeu zara zerurako 
 biderik onena.  
 
2. “Ni naz egi EGIA, 
 ben-benetakoa, 
 bizitzaren Berbea 
 zihur ta tinkoa”. 
 Zu nire Eguzkia 
 behin ta betikoa; 
 argitu naizu beti, 
 Jaun bihotzekoa. 
 
3. Ni naz bizi-OGIA 
  zeuontzat nagona, 
 nire Aitak guztioi 
  zerutik emona”. 
 Emon zure gosea, 
 Jesus lagun ona, 
 Zuk asetuta, lortu 
  daidan zoriona. 
 
4. “Ni naz zuen BAKEA 
 bihotz betekoa, 
 apalei emon eta 
 dohan hartzekoa”. 
 Zure bakea, Jesus 
 dot beharrezkoa, 
 Zugandik datorrena 
 da benetakoa. 

 
 
5. “Ni naz MAHATSONDOA 
 ta zuek aihenak, 
 frutua emongo dau 
 Nigan dagoenak”. 
 Lagun daistala zure 
 grazizko ahalmenak, 
 emon ahal dagidazan 
 fruturik onenak. 
 
6. “Ni naz zuen BIZIA 
 goitik etorria, 
 agortu ezina da 
 nire iturria”. 
 Emoidazu edaten 
 ur bizigarria, 
 Zeuk asetu egizu 
 nire egarria. 
 
7. “Ni naz ARTZAIN ona ta 
 ardien laguna, 
 bilatzen dot galdua, 
 osatzen minduna”. 
 Zuk argitzen deustazu 
 bideko iluna, 
 zaindu naizu txabolan 
 o Artzain biguna! 
 
8. “Ni naz BIZTUERA ta 
 betiko bizia, 
 berbiztuko da Nigan 
 dagoen guztia”. 
 Jarraituko deutsut, bai, 
 nire Nagusia, 
 Zuregaitik galtzea 
 da irabazia. 

